
ماسكەكانی بێهوودەیی

 1
پڕبوونی جامی هەناسەی من لە تۆز و 

پڕبوونی پێكێك لە دووكەڵی سیگار  
وەك یەك نین. 

پیربوونی جاددەیەك كە مانی گرتووە لە بەردەم 
خۆیدا  

لە ترسی مرۆ و   
پیربوونی هەڵوەرینەكانی پوونگی ئومێد  

وەك یەك نین. 
من و تۆ وەكو یەك نین  

ژیان و مردنیش هەروەها؛ 
-ڕابەر!   

ئەو هەموو دژایەتییەم پێ قبووڵ ناكرێ. 

2
لەوەتەی كە تۆ ڕۆییشتووی  

ئەز بوومەتەوە بە مرۆ! 

3
مرۆكان مردن 

تارماییەكانیان زیندووە  
مرۆكان مردن، تاعوونەكانیان وا لە ناخمدا 

ڕادەكەن  
زووكە ڕابەر 

كەسێك پێت دەڵێ:   
- كوا كەسێك؟!

+ ها؟! 

4
تازە لە تۆ گەڕاومەتەوە

قەف قەف خوێن لە ڕوانینم دەپژێ 
دەڵێی وشە لە مابەینی پەنجەكانم دەفڕن 

وەك پۆلێك مەل 
مەلی ئاویی. 

 5
سیگار دەكێشم و لە خوڕەی ئاو دەنۆڕم  

دەستم بەرەو تۆ ڕایەڵ دەكەم  
ئەی ماسك! 

دووكەڵم پڕ دەبێ لە وێناكانم  
لە سەروەختی هەڵوەرین و پووش كێشانەوە بۆ 

ئێرە. 

ئەم كاژە كرێتانەی پێستم فڕێ دەدەم 
سەوڵی هەوا دەنێمە نێو زەریای وشە  

تا گەییشتن بە چەقی تۆ  
ناوەستم و ڕێ دەبڕم  

ئەی ماسك! 

وەك كەسێكی پێكراو بە تۆران  
لە بەرخۆمەوە دەڵێم: »دنیا خەو و خەیاڵە، ئەمان 

ئەمان«*.  
وەك دوا قەترەی ئاو، بە تەوێڵتەوە وشك دەبم  

ئەی بەردی تۆز  
لە بەرخۆمەوە دەڵێم: هەڵوەرینم خۆشناوێ 

مەرگ نا!

*: گۆرانییەكە، یووسفۆكی كارئەكتەر، لە ڕۆمانی )مەسیح لە خاچ 
دەدەنەوە(ی نیكۆس كازانتزاكیس دا، بەردەوام دەیڵێت.  

6
وەك گەڕیدەیەك  

وەك تەماشاكارێكی غەمگین
وەك هەبوویەك 

لە نێوان بیابانەكانی ژوور و تاراوگەكانی ئیماندا 
وەك مرۆڤێكی دیدەوان 
وەك هەوای بەر »با«

وەك كیسەڵێكی چەقبەستوو لە خوددا 
دەگریم

دەگریم و بە پەنجەرە دەڵێم: 
بە ڕووی سەرنجێكی وی دا بكرێرەوە. 

بڕوانە ئەفسوونی زمان چۆن دەلەرێتەوە 
بڕوانە حیلەی ئەسپی گۆشكراو بە وێرانە  

وا لە زارمدا 
پێگەیینی سێوێكی بەربەری لە درەختی هەناسەمدا. 

بڕوانە چۆن ئەم نێچیرە دەكوژم  
كە هەردووكمانە.  

7
لە سەر پشتی مانگایەك دەنووسم: خانوو 

لە سەر پشتی وشەیەكی نیگەرانیش: خۆكوشتن. 
تا دێ بێتاقەتتر دەبم  

بیر لە شوێن دەكەمەوە. 
هەڵدەدەمەوە 

پەڕ پەڕ دەفتەری هەوا هەڵدەدەمەوە 
قەف قەف دەچۆڕێمە نێو بۆشاییی كاغەز

لە نێو ئاسوودەییدا هەڵوەرینی پەنجەكانی تەم  
ختووكەی لەنگەرم دەدەن...  

من وابەستەی هیچم 
بۆیە كە دەڵێم:

لەم ژوورەدا هەوا نییە 



15 ڕابەر فاریق

ژیانیش بەردەوامە  
لەم چۆڵەوانییەی وشەدا  

بۆ كێ بنووسم ئەی جریوەی تەم؟ 
مەبەستمە بڵێم: نووسین خولانەوەیە؛ 

تەواف بە دەوری تەرمی خۆماندا. 

8
سروشم بۆ دێ: 

لە تۆدا گمە گم بەڕێوەیە  
سیگار بە هەوا دادەگیرسێ    

پیاوێك دەچێتە بەردەم غروریی چرای كات   
لە مندا سەگ دەكەوێتە حەپە حەپ  

بێتاقەتی باڵدەگرێ   
تونێڵێك دەچێتەوە ژێر خۆی   

لە تۆدا دڵـ هەیە و ناخوازی هەبێ  
پیاوێك تاریك دادێ  

دووكەڵی خەستی گۆرانیی لێ هەڵدەستێ    
لە مندا  

ئاهـ لە مندا    

قەت شوێن نەبوو بۆ حەسانەوەی زمان  
هەردەم دەڵێم: ڕووناكیی بە قەد بیجامە تەنك 

دەبێتەوە  
تۆش دەڵێی: بە قەد بیجامە تەنك دەبمەوە.  

تێپەڕین لە نائومێدی   

 1
كاتێك دووكە ڵكێش بە  كلێنكسی هە ناسە م 

پاكدە كە مە وە  و 
لە  بەر دە رگە ی سە گە كاندا 
وێرد بۆ تە نیاییم دەخوێنم  

تارماییی سێبە ری تۆ ختووكەی جەستەم دەدا!  
بمبەخشە  

شەوان لە بە ر بێتاقە تیی خۆم 
تاقەتی تە لەفۆنم نییە بۆ كچەكان  

شەوان لە بەر قاڵبوونم بە بیركردنەوە  
توانای ئاشنایەتیم لە دەستداوە... 

ئینسان كاتێك وادەزانێت 
تەنیایی دادی بێهوودەیی نادا  

دێتە لای من...  

شەوان بە خۆم و چرایە كی كوژاوەوە
بە خۆم و دەنگی تەپەی پێكانمەوە  

بە شەقامەكاندا ڕادەبرم  
لێ ناگەڕێم شووشەی تاریكایی بە چرا بشكێ  

تاریكیی هەموو چاخەكانم؛ 
تۆش!     

 2
فاریزەم لە بەردەم هەموو وشەكان دانا 

نەبووم بە نووسەر 
لە هەموو كۆڵانەكاندا بە دوای گوناهەوە بووم 

نە بووم بە شەیتان 
ڕوحی من هی ئینسان نییە 

دەبێ بیخەمە زبڵدان  
جاددە هی من نییە 

دەبێ پێكانمی لێ بدزمەوە؛  
بڕۆم  

بۆ شوێنێك 
كە نازانم كوێیە!   

    3
بە كۆڵانی وشەیەكدا قاچەكانم ڕەت دەبن   
دەستەكانیشم لە سوخمەی سووری كچێك  

جێ دەمێنن؛ 
كە نەمناسیوە و نایبینم. 

هەوا لە نێو سییەكانمدا هەڵپەیەتی  
من لە نێو ژیان   

تۆ لە هەردووكمان؛   
من و )ئەو(ێك كە هەر خۆتی.  

دەبا ئیدی خۆ بە پەتی پچڕاوەوە هەڵواسین و 
كرێتیی ژیان لەتمان كا  

لەت 

لەت 
لەت 

وەك لەتێك سێو نا  
هەروەها خۆمان!  

  4
بێتاقەتیم مەل نییە بپێكرێ  

ئاوازە  
لێ نابیسرێ:  

من نە پێویستم بە كۆمەڵگەیە 
تا بمپێكن  

نە دەنگێكیش كە ببیسترێ  
ئەوەی دەمەوێ هیچ نییە 

هیچ. 

 5
ناوێرم؛ 

دەم ڤە  دەكەم، دە ڵێ )ئاخ(! 
سەر هەڵدە بڕم، شە رم دایدە گرێ!  
بە رهە ڵدا دەكرێ، دە سڵە   مێتەوە؛  

ئە وە  منم    
لە  بەرانبە ر نیشتماندا.  

  6
- چە ند گوناحە !  
  خوا ڕە حم بكا  

بە  ژیانت!   

لەرینەوەی وشەكان، 
لاربوونەوە بە دەم ڕێوە 

1
تۆ سەرى ئاو دەشكێنى 

نەك بەرد   
ختووكەى شنەى خەیاڵ و 

ژانى ڕژانى دڵۆپێك وشە دەدەی 
نەك چۆڕێك مەرەكەبى شل. 

تۆ ئەى وەچەى هەڵوەرینى 
پڕووشە بارانى ژیان 

لەم بێكەسییە لێم مەپرسە: تۆ كێى؟  
لەم بێكاتییە پێم مەڵێ: سەعاتێك   

تەنها سەعاتێك بەسە 
بۆئەوەى ببمەوە بە قوڕ. 

2
هەر زەریا بوو ئاوى خنكاند 

بۆیە ئێستەش وام لە نێو دڵۆپێك ئاودا  
دەستم خستووەتە سەر سینگى 

ترپەى دڵى كاڵبوونەوە. 
بۆیە ئێستەش وام لە نێو لەرینەوەدا  

لە باراندا دەگەمەوە بە موسافیرەكانى خەیاڵ. 
هەر لەوێوە   

پیتێك خۆى دەپێچێتەوە و لەگەڵ بینی هەمیشەییی 
دێتە نێو ژوورى زمانم؛ 

زمانى وشە. 
تۆش نەهاتى تا دوا خونچەى هەواى سپى  

لە ڕوانینى برینمدا هەڵوەرێنى 

نەهاتى تا بەم تەنیایییە سەرگەردانەى وشەم بڵێى: 
بۆ خەمبارى و نامبەیتەوە سەر نەسەبى مشتێك 

خۆڵى 
پڕ لە سەما و 

لەنجەولارى پڕ لە جلیوەى ئێواران. 
نەمزانیوە  

لە نێو تەمى عاجزیدا تۆزت كرمۆڵە كردووە و 
لە قۆزاخەى پێكێك شەراب  
پیاوێكت بە جێ هێشتووە. 

تۆ نەهاتى و پەنجەرەى ژوورى وشەیەك
تا هاتنت كراوەیە 

سیگارێكیش وا بە لێوى هەوای شێداری نێو 
سینگمەوەیە   

شەتڵەنەمامى تەنیاییش 
لە بەرزەخى بیمارییەوە ڕوواوە. 

3
پەنجەكانت  

وان بە لێواری ڕوومەتى نیگەرانییەكى مەستەوە 
پەنجەكانت 

لە دەستەكانت دەترازێن 
وەكوو هێشوویەك لە ترێ 

دەكەونە نێو دەستەكانم 
پەنجەكانم  

وەك تەپوتۆز لە دەستمدا دەتەكێنى 
پەنجەكانم لە پێم و 

لە وشەكانم   
لە خەیاڵى پەڕپووتیشم دەترازێنى.  

جێگۆڕكێ بە پەنجەكانى یەكتر دەكەین 

ئا جێگۆڕكێ بە خۆمان و 
یار و پیاسەكانیش دەكەین   

ــ ئێوە كوا پەنجەتان هەیە درەختەكانم؟  

4
ئەى فەرامۆشیى ئەبەدى: 

لە كاتێكدا هەموو فەرامۆشیان كردم 
لێ گەڕێ با وشە فەرامۆشم نەكا.  

5
قەدەرمانە كە دەژین و 
گڵۆپى تەم دادەگیرسێ  

قەدەر واتا سەرسامبوون بە تەماشاى پڕ 
ئەفسوونى یار   

قەدەر شۆڕمان دەكاتەوە 
بۆ نێو تاریكاییى فەزا 

قەدەر ماڵى وا لە نێو پەنجەكانماندا   
بە درێژاییى دەستیشمانەوە پاڵكەوتووە. 

6
ئەگەر مردم 

لە گۆڕستاندا مەمنێژن:  
من لە وشەدا نێژراوم. 

7
لێرەدا خەریكى جەنگم 

ئەمە دوا ڕستەى ئاهێك بوو 
پێش ئەوەى لە سینگمدا كاڵبێتەوە. 

8
بەشدار دەرگەكە بكەرەوە 

بیكەرەوە و بە دڵخواز بڵێ: 
مەهێڵە ئەم پیاوە لارە 

بە گالیسكەى بێتاقەتى و 
بە شەمەنەفەرى كاغەزى و 

كتێب و ڕۆژنامەوە بگەڕێتەوە ماڵ. 

دەرگەكە بكەرەوە 
هەر خۆم و قومێك سیگارین 

هەر خۆم و قولانجێك ئاوەدانیین 
هەر خۆم و پیاوێك لە هیچ 

هەر خۆم و خۆم. 

دەرگەكە بكەرەوە   
نەكا بڕۆم لە جەنگەڵەكاندا باخچەیەك بدۆزمەوە 

بیدۆزمەوە و 
بینێمە ژێر باسكى گەڵایەكى تەنها 

نەكا هێندە قەلەق بم؛ 
داڕزێم. 

9
ئێمە دەست پێ دەكەینەوە:  

سەرەتایەكیشمان نییە. 

10
هەمووتان چوون بۆ سەفەر 

هەمووتان 
كەستان نەگەڕانەوە.  

بە تەنها چووم بۆ سەفەر 
بە تەنها   

ئێوەشم لەگەڵ خۆمدا هێنایەوە 
ئاخر لە وەستاندا بەڕێكەوتن 

لە ڕۆییشتندا هاتمەوە
بەڵام بۆ ئێرە نا 

-  كوێ؟  
+ چووزانم! 

11
گەلێك جار دوا سیگار لە پاكەتەكاندا 

دەردەهێنم  
كەچی دیسان دەگەڕێمەوە كنیان  

چونكە لە بەتاڵیشدا شت هەیە 
ئەگەر موسافیری ڕێگەكان بین  

موسافیر كاتێك بە وێستگەكانیش دەگات  
هێشتا نەوەستاوە؛  

خەیاڵ دەفڕێ  
ئەمما بە بێ دیتن.

12
زمان چەقی بوونە  

ئەگەر زمانت نەبوو ناپەیڤی  
تەنانەت ناشنووسی   

ئاماژەكانیش وەرناگیرێن 
ئاخر زەمەن لاربووەتەوە لەگەڵ مێژوودا؛   

+ تێ دەگەی؟ 
زمان چەقی بوونە. 

13
هەندێك شەو لە بری ژن، لە پاڵ خۆمدا دەنووم 

هەندێك كات لە بری هاتنە نێو كۆمەڵ  
دەچمەوە كن تەنیاییی هاڕەكردووم.  

ڕۆژێك لە بری وەی بە پێ بڕۆم 
بە قوون ڕۆیشتم، 

تا وەكوو ئەوان نەبم 
تەنانەت خۆم.  

كارەساتی گەورە ئەمەیە:  
نەزانین چۆن جیاواز بین!        

وەك لێبوونەوە لە ژیان، 
ئاسوودە 

1
نەتزانی شكستی من 

یانی هەڵوەرینی شەپۆلەكانی زەریا  
یانی ڕژانی پێكێك عەتری خوێنین   

نەتزانی درزبردنی ژیان 
درزبردنی شادمانیی نییە  

نەتزانی كاتێك باس لە بێهوودەیی دەكەم  
قاقا بە ئەوین پێ دەكەنم 

نەتزانی شكانی شووشەی پەنجەرەی تەنیایی  
شكانی كێلونی ژوورێكی نێرگزیی نییە...   

نەتتوانی ئازادی بە بارمتە لە كن پیاوە 
بۆهێمییەكانی 

عەشیرەت دانێیت   
نەتتوانی بیر لە شەكەتیی جادەكان بكەیتەوە  

لە ژێر پێی ئێمەدا.  

ئەو ڕۆژەی باستان لە عەشق دەكرد  
من بە دیار بێكەسییەوە دانیشتبووم  

هاوارم دەكرد: بڕووخێن ئەم دیوارە گومڕایانە  
دەمگوت: حاشا ئەم دڵۆپە ئاوە لە نژادی ئەبەدییەت 

نییە  
حاشا باوكم باسی لە بەربەریەتی نازییەكان و 

سڵاوی بۆگەنی گۆرانییە میللییەكانی ڕادیۆ نەكرد؛  
ئەو نەیگوت سەرەتا لەوێوەیە  

لەوبەر پردەكانی ئیمانەوە. 

نەتبینی پێكی عومری خۆمم بە دەستەوە گرتبوو  
دڵۆپ دڵۆپ ساڵەكانی تۆم دەنۆشی  

بە سێبەری دەستی نەبوومەوە  
سڵاوم لە شەقەی باڵەكانی تەیرولئەبابیل دەكرد  
سڵاو لە وشەیەك، مانی گرتبوو لە نووسینەوە  

سڵاوێك خەستتر لە شەرابی ترێ  
بۆگەنتر لە هەنسكی هەناسەم  

زاڵمتر لە شنەبا نەخۆشەكانی بەیانییان...    

وەك قورینگێكی پێكراو بە گۆرانیی   
دەنگی جێماوم هاژەی دەهات لە حوزن 

وەك پڵنگی جێماو لە خۆمدا  

غەرق بوو بووم لە ئاهەكانی سینەم  
وەك باخچە پڕ بوو بووم لە درەخت  

وەك شار پڕ بوو بووم لە خانوو  
بەڵام قەڵاچۆكراو  

وەك لێبوونەوە لە ژیان  
لە شار ڕامدەكرد بەرەو لێژبوونەوە و 

لێوارەكانی بەدبەختیی   
لە بەر خۆمەوە دەمگوت: ئەزموونكردنی نامرۆیی 

سەختتر نییە لە مرۆبوون   
لە بەر تۆ بوو دەمگوت: 

ئاژاوەكان وەك كانیی لە سینگمەوە هەڵدەقوڵێن  
لە بەر خۆمەوە دەڵێم: بە جەهەننەم  

دەبا لێرە لەنگەر بگرن كەشتیی ڕووتی 

خوشكەكانم. 

سەدەیەكم بڕی و كەوشەكانم لە سەر ڕەفەی 
چاوەنۆڕی ڕووشان 

كەچی هەر لە مەتبەخ دانیشتبووی 
بە دیار سەلكێك پیازەوە   

چاوەكانت پڕ بوون لە درەختی ئازار  
كەچی دەتگوت: سەبرت هەبێ  
ئەمە كۆتا ڕێگەكانی كاكێشانە. 

 
من دەمزانی 

تۆ دەزانی 
شتێك نییە ناوی سەبر 

شتێك نییە لەم جۆگە بیمارانەوە پاكیزەییت 
هەڵنەكڕێنێ   

پردێك نییە بتگەیەنێتەوە حورمەت 
سێبەرێك شك نابەی باوەشی پێدا بكەیت  

بەڵام تۆ كە دەشتزانی 
هێشتا نەتدەزانی.

 2
سڵاو لە هەر بەردێكی قەوزەییی نێو سینگم 

سڵاو لە )با(یەك كە هەڵناكا 
سڵاو لە پێخەفی ژوورێك 
كە بە دەم ڕووتبوونەوەت 

لە بەردەم ئاوێنەكانمدا دیوارەكانی لەتر دەدەن 
سڵاو لە هەر موسافیرێكی وێستگەیی 

سڵاو لە هەر ناسكییەكی كرێتی   
سڵاو لە بەردێك، كە هەدا نادا    

سڵاو لە هەر كەسێك بە نێو مندا گوزەر دەكا و  
فانۆسەكانم پڕ دەكاتەوە لە تاریكیی خود. 

 
لەم بەیانییە سەرخۆشەی ئەوین 

ئاونگ بە سەر پەلكی قسەكانتەوە دەبینم 
لەم ڕۆژە شوومەی ئاگایی  

بێهوودەیی لە شووشەی بەتاڵی ساڵدا
جۆگەلەی دروست كردووە. 

 3
بە سەر برینەكانی خۆمدا باز دەدەم  

لە لێواری تەنیاییدا ڕادەكشێم و
دوا تنۆكی هەڵڕژان و شكستی ژیان دەخۆمەوە 
لە بەرانبەر عاجزیدا چاو لە خۆكوشتن دادەگرم 

شوێنپێی هەڵوەرین هەڵدەگرم 
بە ئازارە باڵشكاوەكانی بەرد و لەتری هەوا دەڵێم: 

وس بن 
كەڕەتێكی ترتان ماوە، تا بگەن بە كۆتا فڕین و 

لێبوونەوە لە بیماری.  
هیچگەرایی چووەتە خوێنم    

لە دەمارە وشكەكانم دێت و دەچێت  
تەنگ بە شادمانیی هەڵدەچنێ   

ئیدی ئەمن چۆن بتوانم 
تا )ئێرە(ی ژین بە پێی پەتی بێم و نەمرم؟ 

چۆن بتوانم بە سەر تەرمی وەرزەكان و 
ساڵەكان و 

كوردبوونم و لێ فكرینمەوە  تێپەڕم؟   
چۆن بتوانم دڵۆپ دڵۆپ ئەسری وشەكان نەڕژێنم 

ڕابردووی تۆش بپێچمەوە و بۆت هەڵنەگرم؛ 
تا سەر سنووری دوا گوندی 
ئەوبەری باخی دانیشتن؟    

تۆ كە پێكی عەتری ڕستە و 
دڵی منت پێكەوە شكاند   

ئێستە چیت دەوێ بێجگە لە پارچەكانیان؟  

تۆ كە لە كەلاوەی ژیندا    
تەنها خاوەنی ونبوون و 

سەرنجدان لە ڕوحی پیت و 
بێزاركردنی كاغەز بیت 

چیت دەوێ لە نووسینەوەی 
ئەم فاریزە لەتوپەت و نەخۆشانە؟  

لێم گەڕێ با لە لووتكەی منداڵییەوە  
خۆم و خەیاڵیشم هەڵدەم 

تا دەكەومە ژێر دوا بینینی تارماییی ئەم هاوڕێیە 
بۆهێمیانە  
تا لەوێوە 

لە دوای مارشی گریانی هۆزە ڕووتەكان   

پووش و پەڵاشی ئەبەدییەت بسووتێنم 
با لە ژێر كەپری ئەم بوونە بۆ هەرگیز 

نەحەسێمەوە  
»با« كەنگێ لە سووڕانەوە سەری سووڕ دەخوا 

ئەزیزم؟  
كوا هەوا بەردەبێتەوە 

ئەی بەردی پڕ درزی گریان؟  
موزیكی كام لە سرووتی كتێبانی خوێنی یووسف  

خەمی برام دەنووسێتەوە؟  
چما چی ماوە تا ئەمن لە پێناویدا نەكوژرێم؟  

نەتبینی چۆن لە زەریادا بە جامێك سەراب 
هاتمەوە؟  

نەتبینی كە دوا شمشێرم لە پشتی سەبر چەقاند و 

بە ساڵم گوت: ئیدی نامە بۆ حەوتەكانت نانێرم؟  
نەتبینی چۆن )ڕەفیق چالاك( هەڵدەوەری بە دیار 

گۆرانیەكانمەوە؟  
دە ببینە و تف لە تەڕیی نێو دەمم كە  
دەبا ئیدی ئەم چرایەی خامۆشبوونم 

نەكوژێتەوە 
دەبا ئیدی دەرگەكانی هۆش و سەبر وازی نەبن  

بە ڕووی بێئاگاییی سەرم. 

من مردم بە دیار خۆمەوە، كەچی خوای گەورە لێی 
پرسیم: 

»ئەتوو« دەزانی كێی ئینسان؟  

بە قرچەی پۆڵووەكانم، كۆكە كۆكت بیرچووەوە  
كەچی قەت سڵاوت نەكرد 

لە پشكۆی نێو تاڵی مووە سووتاوەكان  
كەچی هەرگیز پێت نەگوتم: 

من هیچ ناڵێم. 

سەبرت هەبێ، 
ئەی تەنكتر لە پەردەی كاڵبووەوەی تەم و 

ئەی دوا كەسی تۆراو لە زەوی و ئاسمان و 
هەڵبڕینی پێڵووی لێكنراوی چاوەكان. 

كە دەزانی ئێشكگری وشەكان و تاریكایی و 
نێرگزیەتم 

بۆچی تۆ بەرەو سەرابی ئاوكێشانم دەبەی   

قوربان؟  
من چی دی هەڵوەرینێك نیم 

لكاو بە درەختی پاییزەوە  
چی دی بێدەنگیی خۆشبەختی ناڵێمەوە و 

چی دی هیچ نیم  
دەزانی یاخود پێت بڵێم: ژیان خودی كارەساتە؟  

دەزانی شنەی ئازار و 
مۆنۆپۆلكاری توانەوەی دەرەوەی بەفری وەرزەكان 

تەنها منم؟   
دەزانی كە ئاشت نابمەوە لەگەڵ تۆوی نەمامی ژین،    

یان هەرگیز ناتەوێ بزانی؟ 

وەك با دەچمە نێو درزی دیوارەكانی خۆشبەختی 
وەك تۆ بە نێو ڕاڕەوەكانی هەوادا ڕادەبرم  
دەشزانم ئەگەر پێ نەخەمە سەر دڵی خۆم  

مین لەدوای مین دەتەقنەوە. 

بە برینەكانم دەڵێم: وریا بن 
هاكا پەنجەیەك هات و  

پشكۆی خوێنم دەستی خستە سەر دڵتان.  

بە پەیژەكانی تاریكیدا سەركەوتم  
تا ئەوپەڕی خۆم 

بە تونێڵەكانی هەرەسدا شۆڕبوومەوە 
تا ئەوپەڕی هەردووكمان:  

-  كەسیش لێرە نییە. 
    

هەوا دەخنكێ.  
با وەك گورگ بە بەر دەرگەی ماڵەكانمان تێ 

دەپەڕێ.  
كەس گوێ لە وژەی لەتبوونی ڕستەیەك ناگرێت     

منیش ناچمە پرسەی كوردایەتیم.  

ئاهەكان وەك ڕەوە ڕیشۆڵە لە ژێر قەمسەڵەم دێنە 
دەر.    

وشەكان وەك كۆتر لە نێو دەستم ڕادەپسكێن.    
گوناهەكان لە بەردەم نێڵەكانی كوانوو ئاگر 

دەكەنەوە  

تۆش هەڵدەلەرزیت بە دیار بێتاقەتیمەوە.  

هەر خۆم و بێهوودەیی  
لە شەقامەكانی هەرەسدا پیاسە دەكەین  

چتاقیشمان بە یەكتری قاییل نین. 

  4
زەریا دەڕژێتە نێو جۆگەلەی ئەم دێرە نەگوتراوەم.  

كە دەنووسم، بارانی ڕەنگم لێ دەبارێت. 
كە خامۆشبوونت دەژنەوم  

قەوزەی هەوا كۆدەكەمەوە لە گۆمی بینمدا.  
فوو لە »با«ی هەڵنەكردوو دەكەم.  

خەریكە بڵێم: هەناسەم سیگار دەكێشێت.   
ئەمشەو ڕستەكانی تەمی هەوای وشە دەنووسم    

لە باخی بێ درەختدا. 

سێبەر لە جەستەم دەكەمەوە.  
ڕستەیەكی بێ نووسینت پیشان دەدەم.  

جلوبەرگ لەبەردەكەم و هەر ڕووتم.  

پۆرترێتی مرۆ كاڵ دەكەمەوە  
بە شنەبای بەربەرییەت.   

لە خۆڕا ژانی گوتن دەچنم .  
لە تۆوە كانی هەڵدەقووڵێ و 

ڕێگە دەمهێنێتەوە ماڵ. 
ئیدی وەك خەیاڵی وشە 

باڵ دەگریت.  
پێ بە پێ تا گەییشتن بە نهێنییەكانی تاریكی  

لاربوونەوە  
تا گەییشتنەوە بە كەسێك 

كە نایبینم 
ئەوین. 

من و تۆ و شیعر؛ چوار.   
با دێت با 

ڕوانینەكانم هەڵدەگرێت ئاو  
لە كانیی فێنك و تەنكدا 

هێزی پێكەوەیی دەمانباتەوە نێوان هەردووكمان.  
ئاشنایییە ڕۆچوون لە سەوزاییی بۆنی پوونگی 

پەنجەكانت 
جودا نییە 
بەندەیی.  

  5
لە نێوان پەنجەكانمەوە 

بۆنی سیگار دێت 
لە نێوان هەردووكیشمانەوە 

بۆنی كەسێكی دی؛ 
بە خەمخواردن لەو كەسە 

قاڵ نابم 
بەم بۆنە دووردەستەی پەنجەم؛ 

هەمیشە مەست.  

 6
لەوێ 

بە دەم لەت لەتبوونمەوە 
مۆسیقام بە سەر ئامێرە  دروست نەكراوەكان 

دابەش دەكرد 
خوڕ خوڕ دەگریام،  

ئەو كاتەی  
سەرم بە سەر شانی شكاومدا كردبوو. 

  7
دەڵێی تازەكی بوومەتە كەس   

دەڵێی پارچەیەك گۆشتم 
بە ڕووی تۆوە. 

  8
ئاو لە زەریادا خەیاڵی وشك دەبێتەوە 

سێبەری سپیی پەڵەهەور 
بە جەستەی هەواوە دەلكێ 
دەنگێك لە نێو من ڕا دێت:  

قوم لە هەناسەی دووكەڵی كاغەز دەدەم. 
تەنیاییی بەرد دەنووشتێنمەوە. 

وەهمی ئافراندنی وشە دەدركێنم.  
بۆنی هەڵمی هەوا 

لە بینمدا لەتر دەدات.  
شەو گۆرانیی دەڵێ، بۆ مانگایەك لە دڵمدا. 

دەرگەی بۆشایی دەكەمەوە 
بە ڕووی ئەم بیابانە سووتێنەرانەی شار   

تا نەگەمە باشووری تەماشای پیاوە زۆڵەكانی 
كڵاو. 



كەسێك لە پشت ئەم پەیڤانە سیگار دەكێشێ 76

 9
برینی پاڵتۆكەم شكۆفە دەكات.   

لەتبوون هەڵمدەگرێتەوە.  
هەوای ژوورەكەم بە زیندەگی دەخنكێت. 

ماندوویەتیی بێتاقەتیم لە سەر دەستی لەرینەوەم 
ڕادەخرێ.  

نێرگەلەی بخورد لە بەردەم ئێوارە دادەنێم؛ 
دەچمەوە ناشوێن. 

بێهوودەیی لە دەروونمەوە پێ دەگرێ 
بۆ ڕۆییشتن لەگەڵ خۆیدا؛    

تەمی جەنگیش دەكەوێتە پێش چاوەكانی تاپڕەكەم.     

واوەتر لە بێهوودەیی  
بەرەو كوێ بچم تۆ نەبێ؟ 

  1
لەگەڵ تۆدا 

دەتوانم بە بێ خۆم بژیم  
لەگەڵ خۆمدا   

ناتوانم بە بێ تۆ بژیم. 

 2
بە هەردوو دەست سڵاو لە كەسێك دەكەم 

دەچمە بابل 
بە خەتى بزماریی نا   

بە خەتی خەفەت  
نامەیەك بۆ كورد دەنووسم    

بە فارسیی. 

   3
زەویش چووەتە سەفەر  

بە خۆی و وەچەكانییەوە. 

  4
خۆى لە شوعلەى ئاو هەڵكێشا. 

سیگارێكى خستە سەر لێوى هەواى تەڕ. 
فلووتى بێدەنگیى ژەنى. 

لە ژێر سێبەرى برینى خەیاڵمدا حەسایەوە. 
تا نامەى فێنكى نەنارد  

قەت گوێم نەگرت لە خەمى شێدارى باران.   
بە دەورى لێوارەكانى باخچەى خەمى سووڕامەوە 

پێى نەگوتم: سڵاو لە تۆ  
ئەى عابیدێك لە توز و خۆڵ   

ئەى عابیدێك لە دڵۆپێك ئاوى ڕیسوا. 

     5
كوكوختییەك وا لە سەر شیشەى برینى 
سەر پەنجەرەى چاوەكانمەوە نیشتووە  

نامەیەكى بە دەنووكى هەڵگرتووە 
پەیك نییە   

لە شەكەتیى بۆشاییەكانم دەنۆڕێ  
بێتاقەتیم لێ وەردەگرێ   

مەیلى گریانم دەداتێ   
گریان بۆ ئەسری ڕۆییشتوو  

گریان بۆ مەرگى تەعالا.  

  6
غەریبیى بۆنى هەناسەت دەكەم 

هێندە بەسە 
پێڵووەكانم داخەم و بتبینم. 

ڕەشنووسی كتێبی منداڵیم 

  1
كانیلەیەك لە هەورەوە تا باخەكەی نێو ژوورەكەم  

دێت و لەگەڵ هاتنیدا 
وەرزێك دەچێتەوە پیاسە و 

قەفەزێك نامێنێتەوە  
بۆ خۆم و منداڵەكەمان 
تەنیاییمان و ژنەكەم  

كاتێك ئەو دێ  
سەفەر ناكەین بۆ هیچ كوێیە  

كاتێك شنە پاڵتۆی كەسك دەكاتە بەر 
پاییزی لێوار پەنجەرە 

بەرخی نێو قاڵییەكەی دایكم دەباعێنێ  
دەباعێنێ و 

لەنگەرگرتنی خوڕڕەكە، كەم و كەمتر دەبێتەوە. 
ئەز دەمگەلێكە دەزانم  

ئەو ئاوە دێ، 
بە تام و بۆی جیاوازەوە 

بەڵام ئەوە تازە بزانم 
زانین تەنها ئەمە نییە 

ئەوەشە كە دەریببڕی وەك زانینكار. 

  2
ئەمشەو سبەی دەنووم لە پاڵ  

تەرمی زەمەنی مردوودا  
لەوێ بۆ خۆم تاریكی كۆدەكەمەوە

هەڵوەرینم دەسووتێنم  
قل قل باڵم دەردەهێنم  

هەمووشیان دەكەم بە سیگار  
دوو دوو بە دیار ئەوینەوە دەیانكێشم؛  

ئاهەكانم.  
گیرفانی ئاو تژی دەكەم 

لە خەونی نەبینراو 
سەوڵی دەستە شكاوەكانم  
دەنێمە نێو زەریای خەم و 

دێم و دەڕۆم 
تا نێوەندی تۆ و من و خۆم. 

لە كێ دا نیشتەجێ ببم، ئەی بێكەسی؟ 
-  لە تۆ یان زەمەن، یان لە تەم؟ 

-  لە »با« یان هەور، یان لە چی؟ 
-  لە شوێن یان مانا، یان سەبر؟ 

-  دە پێم بڵێ؟ 
-  لە هیچ كوێیەك. 

سێبەرم وەكوو تارماییی كەوشەكانم لەگەڵم دێت 
شەقامەكان هەر لەوێدا دەمێننەوە 
وشەكانیش بەفرئاسا دەتوێنەوە و 

سینگێك نییە سەری من بناسێتەوە. 

لە باخچەی قاڵییەكانم  
خونچەگوڵەكان پەژمووردەن  

ئەدی بۆچی پەپوولەكان هەڵنافڕن، 
لە سەر گومەزی پیتەكان؟ 

- تومەز لەوێ هێلانەیان چێ كردووە 
  بۆ نامە نەخوێندراوەكان  

+ بۆ منیش ئەی وەهمی دنیا 
  ئەی كەسێك كە قەت ناتناسم. 

 
دە كەواتە 

با دەست پێ بكەین و بخۆینەوە. 

  3
دڵی وشە دەدەنەوە 

بە نووسینەوە  
كاغەز ئاودەدەن 

بە پیت 
پاڵ بە درەختی ساڵەوە دەنێن    
دەڵێم: ماڵئاوا ئەی بێهوودەیی.  

  4
هەموومان بە دیار مارشەكانی ونبوونەوە 

ڕاوەستابووین 
گۆرانیمان بۆ ئاو دەگوت 

لەوێ  
لە ژوورە ساردەكەی بەفردا  

هەوا فلووتی دەژەنی  
پیاوێك پەڕەكانی باڵی كۆتری پاكنووس دەكرد  

ئاگر بە تەنها دانیشتبوو 
لە ژێر نێڵەی پشكۆدا

ئێمە لە بەفر ڕۆچووبووین  
وەختێك وشەكان لاربوونەوە 

لە ژێر هەتاوی نووسینەوەیاندا. 

 5
خۆم بە سێبەری قەوزەكانی 

گۆمی وەرز هەڵناواسم 
بە گەسكی یادەوەریم 

هەناسە لەترگرتووەكان كۆدەكەمەوە 
لە هەر پەرتبوونێكدا 

حوزن لە ڕەهێڵە دەئافرێنم 
ئاهـ لە دوامەوە دێ؛ ئاهـ

نازانێ من لە نائومێدی تێپەڕیوم. 

پێڵاوی كات و گمە گمی تەنیایی 

تارماییی سێبەری ئەم پیاوە لە باڕێكدا بەجێماوە 
لە تەنیشت بێتاقەتیی پێكێك هەوا و 

جووتێك گۆرەویی فڕێدراو.  
لەولاشەوە 

كوردبوونی میللەتەكەی لە وەهمێكەوە درێژ 
دەبێتەوە   

درێژ، تا جاددە خۆڵگرتووەكانی ژیان. 

هەوا هەناسە دەدا 
وەختێك مرۆڤ دەبێتە ئاوێنەی پەیكەر   

وەختێك كە هیچ نییە 
بۆشایی نەبێ. 

كات دەكڕم وەكوو پێڵاو 
بۆ پێم بچووكە وەك بچووكیی بوون 

بەرانبەر ژیان و 
چەقۆ. 

من بوومەتە نیگەرانیی 
بوومەتە تۆزی نێو كتێبە نەكراوەكان   

بوومەتە ڕەفەی هەڵمی نسكافە؛ 
قەفەزێك: هەڵواسراو بە ئاسمانەوە.  

لە ژیاندا ژوورێك نییە بۆ كرێ 
لەم ژوورەدا پیاوێك نییە 

وشە نەبێ. 

سەرم دەكێشم بە دیواری چۆڵەوانیی 
كاغەز ئاو دەدەم بە وشە  

پاڵم ناوە بە بۆشایی 
لە سەر دۆشەكی ئاو ڕاكشاوم   

قوڕ بۆن دەكەم و تەلیسمێك دەڵێت: 
»قوڕ نەما بیكەی بە سەری نەهامەتیتدا؟:« 

- وشە هەیە 
  هیچ هەیە.  

  بە شەو خوێنڕژانی ئەم وشەیە ڕادەگرم: 
»ڕەهەند« 

خۆم و عارەبانەكەم دەچین بۆ بازاڕ 
ئەو دەستی ڕۆن دەگرێ 

منیش: پێ.     

هەر بە وشە دەنووسم: وشە.  
تەعبیر لە وەڕسیی ژانی ئاهـ دەكەم 

بە شادمانیی تۆ. 

وشە دەئاژووم نەك پاسكیل 
خۆم لێ دەخوڕم نەك ئۆتۆمبێل 

بە ڕووتیی دەچم بۆ بازاڕ 
ڕەسم لەگەڵ یادگار دەگرم 

بە شمەكی تەنیایی.  

تۆ ئافرەتێكى لە پەراسووى شوعلە
من پیاوێكم لە پەراوێزى عەشق 

بۆ من بەسە نامەى ئاو بۆ باران بەرم 
بە گازێك 

بەفر بەرمەوە سەر تایەفەى تامى شەراب 
لە ژێر خەونى ستیانتدا 
مەمك ڕووتم بكاتەوە. 

بۆ من بەسە   
قاسیدى نێوان دووكەڵى عەشق و 

تەمى پێكەنین بم.
تەم دەكێشم و  

قابلەمەى گریانم پڕە لە دەنكە هەڵوژەى پلیشاو 
ئاو بە شمەكى سەوزەوە 

لە بەردەم لەرەى فێنكى گومانم هەڵدەوەرێت 
هێشتا برینى ئازارێكم بۆ تیمار ناكرێ 

ئاخر  
من وابەستەم بە ئاژاوەى خاكیى 

بە هەڵقوڵینى لە ناكاو.

عەشق هێندە بیمار نییە 
هەنارەكان كاڵكاتەوە 

عەشق هێندە بچووك نییە 
لە سانایی هەڵمانكێشێت 
عەشق ئیدی وشە نییە 

لە چامەى مەغروران ڕاكشێت.  

هێواش هێواش خۆمم لێ دەڕژێ 
لە دەمى ئاوابووندا   

دڵۆپ دڵۆپ پشكووتنت هەڵدەگرمەوە
قاپێك جاجیك لە بەردەم غوربەتیمدا 

دادەنێم  
لە كۆڵانى تەنیاییدا چاو لە قەرەباڵغیى دادەگرم 

بە سەوزیى  
لە نێو دەنكێك فستقدا 

تامى ماچێك دەدۆزمەوە.  

هیچم نییە  
جبسێك و كۆڵێك شەكەتیى باخ نەبێ 

سیگار و كوژانەوە و 
ترپەیەكی ڕاگیراو نەبێ 

ڕابردوو و داهاتوو و گومبوونێك نەبێ.  

بتوانم 
لە جەنگدا بە شمشێر ملى )ئاشتی( دەپەڕێنم 

لە بەردەمی خوشكمدا ڕووت دەبمەوە. 

ئەوەندە شپرزەم   
دەڵێى خەونى كیسەڵم لە قۆزاخەى ماتیى هەڵدێم 

خودایە وا بكە:   
بە جامێك پەرجوو 

بینى چڵێك شەراب تەڕكەم
بە فوویەك ستیانى با بلەرێنمەوە 

پێكى تەلیسمى وشە هەڵدەم 
ئاخر هێشتا لێوى پەنجەیەكم بۆ سوور ناكرێت  

بە دەنكێك بارانى خەستی نیگەرانیى 

هێشتا چارەنووسم بە قەدەرى باخچەیەكەوەیە 
چۆڵ 

هێشتا سیگارى كوژانەوەم بە ئاگرى ڕووناكیى بۆ 
داناگیرسێت،   

بە كوپێك تریفە مەست نابم. 

دەنكێك ترێ دەكەمە بالیفى خاوكەر* 
تەمى خورافات لە سەر شانى پەلكێك ڕێحان 

دەتەكێنم 
هێشتا پشتم لە دڵڕەنجانى جۆگە نەكردووەتەوە  

هێشتا گومانى زەریا بیمارەكان بە تەوێڵمەوە ماون.  

* خاوكەر: مەقامێكی ڕەسەنی كوردییە زۆرتر لە ناوچەی گەرمیان دەیچڕن.

ترپەكانى دڵم قل قل هەڵدەوەرن 
بە دارەكانەوە  

تۆش  
ئەى تاقانەترین گوناهـ و 
داڵغەیەك لە بەربەرییەت 

بڕوانە چۆن بۆ بڵێسەكانم دەسووتێیت. 

دووكەڵ لە ژێر سێبەرى هەناسەم ڕادەكشێت  
بە ستوونیی وێنەى پاسارییەك دەگرم  

بە ئاسۆیى لە سەر سینگى هێرۆیەكى لاكێشەیى 
دادەنیشم 
كتوپڕ    

لە یادەوەریى تۆزلێنیشتووی كۆترى خەیاڵ 

نزیك دەبمەوە 
ئیتر  

لە هەناسەى تۆدا فێنكیی »با« هەڵدەكات    
ئەفسانەیەك چاوەكانی دەترووكێنێ  

لە ژێر تەرمى پڕ خەڵووزى ئەم بارانە...  

دەمبینیت 
بەو هەموو دوودڵییەوە 

دڵێكم نییە بۆ تۆ 
قەنارەیەكم نییە بۆ ڕێكلامى عاتیفەكانى منداڵی   

دواجار  
لە بۆنى پوونگدا هەناسەى ڕێحان هەڵدەكێشم 

فێنكیى لە شووتی دەخوازم
ئێوارەیەك لەگەڵ ئاو 

جامێك هەوا دەخۆینەوە
تۆش  

سیگار لە دواى سیگار بە ئاگرى دڵم دادەگیرسێنی   
ناڵێیت: بە كەفى شەراب ڕوومەتى تاعوون بشۆ. 

ئەمشەو لە ترپەكانى دڵى كچێكى عاشقدا  
تەپەكانى لاقم دەشارمەوە  

هیچم نییە  
كوپێك شەرابى نیانى و 

لەپێك عەشقى ئاوریشمى و 
چنگێك نۆستالژیا نەبێت 

ئەوەندە پەیوەستم بە گریانى باران
وەختە پەنجەكانى ڕووناكی بقرتێنم

وەختە گیرفانم پڕكەم لە تاریكی ڕۆشنایی.   

نازانم 
بۆ شیعر تەواو نابێت  

خۆشەویستیی تەواو نابێت 
ڕەنگە منیش تەواو نەبم؛ 

»عەشق تەواو« 
جەستەم تەواو. 

ئەمشەو ئێوارەیە ئەمشەو 

بە حاڵ هەناسەم دێ 
دەستم خستووەتە سەر سینگى تەنیایى و 

بە خۆم دەڵێم: ژیان هیچ نییە هیچ
جگە لە خۆكوشتن و

وەستان لە بەرانبەر بێتاقەتیى چڵێك شەراب.

ژیان هیچ نییە هیچ 
جگە لە خەیاڵ و

لە سەفەر و
لە شێتیى. 

دەمێكە دوا قومى سیگارى ژیانم كێشاوە 
كەچى باخ سڵاوم لێ دەكات   

ئەستێرە دەڕژێتە گیرفانمەوە.  

هێشتا 
نە قومێك خەندەم خواردووەتەوە  

نە مەست بووم بە وشە  
بە وەهمەوە سەرقاڵم 

وەهمم و   
ئاگرێكم 

وەڕسم لە نێڵە نێڵى خۆشبەختی. 
تەنها خەم شك دەبەم بۆ دڵدانەوە

تەنها خۆم و
تەنها جانتا و
تەنها هیچ. 

دواهەمین هاوڕێى تەپوتۆزى سەر تەوێڵى كوفرم  
سەرم سەرینى بێدەنگیى 

زمانم چیمەنى پاییز  

چەرخەكانم ڕۆییشتن 
بوون بە جادە 

جادەى خۆڵەمێشى هەوا 
جادەى پەژمووردەى ڕیتمى هەڵقووڵانی ئاو. 

ئەمشەو ئێوارەیە ئەمشەو  
گیانم بە تەنافى نامۆییتدا هەڵواسیوە؛  

بێتاقەتترم لە خەم 

بێتاقەتترم لە دواهەمین ترپەى دڵى خۆم
بێتاقەتترم لە هەوا  

هەواى هەڵهاتوو، لە جەنگەڵی ڕەشی ژیان. 

هەنگاوم تەبایە بە بۆنى ئێوارە و 
لەرینەوەى درەختى هەناسە لە بەردەم »با«دا 

باى بەربەرى 
باى موسافیر. 

ئەى عەدەم 
چاوم بترووكێنە چوون دەنكێك توو 

مەهێڵە ئەم چارەگەى عەرەقى فەلى سەما 
هەڵدەم 

من بە كەڵكى جەنگەكانى بەفر نایەم لەگەڵ هەتاو  
من 

تاوێك بەفرم  
تاوێك هەتاو  

تاوێك بۆشاییم 
تاوێك هیچ. 

بەردەوام ئینجانە دەگەڕێنمەوە بەردەم پەنجەرە  
لە تەك خۆم و تەنیاییم دا دەوەستم  

بە نیگایەك 
ئاشت دەبمەوە لەگەڵ تۆران. 

بە خۆم دەڵێم: ژیان هیچ نییە هیچ 

جگە لە دواكەوتن لە مەرگ و 
لە تەنیایى. 

هەمیشە بە گوێى خۆمدا دەچرپێنم: 
دەترسم بژیم 

ژیان نەبێت 
دەترسم بمرم 
خودا هەبێت 

دەترسم ترس نەبووبێ  
من بۆ خۆم خوڵقاندبێتم. 

دەترسم قاچى گۆشەگیریم بەرمە نێو دەفری 
بەرائەت 

كانییەك تێیدا هەڵقوڵێ لە گوناهـ    

لە نێوانیاندا ون ببم. 

ڕەنگە 
ژیان لە مردن 

مردن لە ژیان   
لە هەردووكیاندا من هەبم. 

ژیان و مردن تەبلە و سیگارن 
نە ئەم بە بێ ئەو 
نە ئەو بە بێ ئەم  

نە منیش بە بێ هەردووكیان  
هەڵدەكەن و هەڵدەكەم.

من لەگەڵ خۆمدا دانیشتووم 

لە تەنیشت سێبەری شكاومدا 
لە تەنیشت بوونی كوژراومدا 
لە تەنیشت دەنگی باڵكراومدا 

لە تەنیشت هەناسەی هەڵنەكێشراومدا.   

من پیاوێكم ون 
لە نێوان خۆم و نەبوون و بووندا. 

وەك ئەوەى دەست بە عەوڕەتى باخچەدا بێنم 
لێو دەسووم لە كوڵمى ڕێحان  

دڵى بێتاقەتیى دەدەمەوە  
باڵ دەبەخشم بە شكست. 

لە باتى چڵم 
وشەم لە كەپووت دەرهێنا 

كەچى، لۆرییە بارهەڵگرەكانى ئینتیما گەییشتن 
من بۆ نەگەییشتم بە ئاو؟ 

بۆ عەدەم سەرى هەڵنەبڕی 
لە بەرانبەر لاربوونەوەم؟ 

لێوە سێگۆشەییەكانى دەمى سیاسەت كرانەوە و 
دەمم ئاوى نەكرد بۆ ژیان، بۆ ئیقبال.  

كە ئێواران 
پەنجەرەیەك لە برینم دەكەمەوە و  
لێو دەنێم بە فلووتى بێتاقەتیی كا  

كەمانچەكەم پڕاوپڕ دەبێ لە ئەسر   

ئەسرى دڵۆپ دڵۆپى باران 
ئەسرى نەبڕاوەى چاوم نا 

ئەسرى وشە.  

تەماشاى داخرانى خونچە و
حونجەكردنى ئاو دەكەم  

چمكى كراسى بێتاقەتیم دەگرم و 
بە شەلە شەل 

دەڕۆم دەرگەى كولانەوە 
لە برینى ئەم ئازارە دەكەمەوە. 

لە تەنیشتم 
لە هەوادا 

هەناسەیەك ڕادەكشێت   
لە بەردەمى سێبەریشم 

لە فەزادا 
پیاڵەیەك دانیشتووە 

لێوەكانى خۆی سوور كردوون بە شاتووى تەڕ.  
لە دوامەوە غەریبییەك 

گۆرانیى بۆ خەمى ئاو و 
بڵتەى دڵۆپە شەراب و 

ژوورێكى بە جێماو دەڵێت: 
ئەم دەبەنگییە مەعروومە لە هەڵفڕین. 

مەچكۆ دەبەم 
بۆ قاوەخانەی ئافرەتان 

دەبووایە ئەم ژوورە بچێتە سەفەر 
بە خۆی و كورسیی پادشاكانی 

بە خۆی و پیاوە وێرانەكانی. 
چوو، قەت نەهاتەوە بە لای دەركی ئەم ماڵەدا 

چوو، قەت نامەیەكی نەنارد بۆ دەستە خوشكەكانی.   
ژوورەكەم لە تانجە سەرخۆشە 

بە بۆنی سەبیل و نەعناع 
بە هەناسەی باخچە سەرمەستە.  

ژوورەكەم دەستی پر بوو لە دڵۆپی هەوا    
لە پێكی نەهاتنەوە. 

لەوێ 
لە هەر ئینجێكی پڕ ناڵەم 

بێ خەبەرە 
لەوێ 

چیدی گوێ ناگرێت لە پرتە و بۆڵەی شادمانی 
لە قڕەقڕی مریشكەكانی باجی ئامینە. 

كە ڕۆییشت 
توێشووی قاپێك نسكافە بوو 

بیری چوو ئەم هەموو فنجانانەی سڵاو بشكێنێت 
بیری چوو پەنجەرەكانی بكاتەوە 

بۆ كچە قەیرەكانی دادەخەجیج 

ژوورەكەم  
ئێستە هیچی بیر نەماوە

جگە لە قاپەكانی سەر مەغسەل و 

تەنافە قەمبوورەكە  
ئێستە هیچی بیر نەماوە

تەشتەی جلە نەشۆردراوەكانی خۆی نەبێت. 

ژیان بە بێ ئەم ژوورە 
بێ خانووە  

گەڕەك بە بێ ئەم ژوورە 
چۆڵ و هۆڵە.   

ئیدی چاخانەی ئافرەتان كونجێكی نەماوە 
بۆ هەی لۆ لۆ.  

دەڵاڵخانە بووەتە مەنجەڵی گەرمی شۆربا  
مەچكۆ؛ كەوچكی دارینی دەستی خەجیج. 

ئەم شەقامانەی دراوسێمان 
مانیان گرتووە لە پێڵاو و 

تایەوتێلی منداڵە هاروهاجەكانی مام سماییل 
ئاخر 

تازەكی لەقلەقەكان لە سەر منارەی كام هێلانەی 
ژوور دەنیشنەوە؟  

تازەكی سیمای شار كوا جوانیی تێدا دەمێنێت 
بە بێ بۆنی یاپراغ؟ 

چۆن چۆنیی سێ بەردی تەمگرتوو نانرێتە دەستی 
خانووەكانمانەوە؟  

كێ بە منداڵە ورگنەكانمان دەڵێت: فەرموون 
بۆ ژوورەوە.  

ژیان بە بێ ژوورەكەم 
هیچ نییە 

جگە لە وەهمی ماڵداری. 

گوندەكان لە ژێر پێوپلی ئەم شارەدا پلیشانەوە 
جامە ماستەكان بوون بە تۆز و غوبار  

بۆنی ژاژی بوو بە تاعوون 
نان و چای بەیانییەكان ساربوونەوە و  

پێ ڕانەگەییشم دەست بنێمە دەستی تارماییی 
وێنەكانی. 

ئیدی 
ئەی پەناگەی شارستانیەت و واوەیلێی پەناهەندان:  

بڵێی ڕۆژێك ئەم ژوورە قشتەم بگەڕێتەوە ماڵ؟  
بڵێی ئەم بێكەسییە بە تەنیایی و 

كەمانچەیەك و بسكوێتێك و لێ لێیەك قایل بێت؟  

نازانم!  
ژوورەكەم خەڵكی كام گوندە؟ 

نەسەبی دەچێتەوە سەر تووڕەییی كام پیاوی نیشتمان؟ 
پشتی بە گۆرانییەكانی كام دڵتەنگیی قایمە 

كە ئاواهیی لە جانتاكان و جەنگەڵەكانی تۆدا 
دەسووڕێتەوە 

ئەی نامۆییی هەراسانی و قەفەزی دووكەڵی 
شێدارم؟ 

من پێم گوتی  
پێم گوتی ئەم نیگەرانییە خۆی بكوژێت  

یاسا بەرپرسیارە 
ئەم پەرداخە لاربێتەوە 

هەموو مێزەكانی زیندەگیی دەشكێنم 
ئەم سەفەرە موسافیر بێت  

سمێڵی باوكم لە بنڕا دەتراشم. 

من پێم گوتی 
پێم گوتی ژیان بە بێ ئاو و هەوا دەسووڕێت    

وەختێك هەست ناكەین مەعروومین 
لە گمە گمی كۆترەكانی كاكەڕەشێ. 

بەڵام تۆ پێت نەگوتم  

پێت نەگوتم ئەم ژنەی تۆ 
بۆ ئەوەندە خەریكی قوربانییە؟ 
تا كەنگێ سندانەكان ناباتەوە  
بۆ كوورەی پوورە ئەسمەر؟ 

تا كەنگێ ئەم پرپۆڵانە وەها دەمێننەوە  
بێ جووجەڵە؟  

دەبووایە ئەم ژوورە بچێتە سەفەر 
تا بیر لە كەس بكاتەوە و 

بزانێت؛  
ناكەس چ زۆرن.  

ڕەنگەكان دامەگیرسێنە، 
لە سووتان گەڕاومەتەوە 

 1
شەق لە تەنەكەی ساڵەكان دەدەم  

بە درەوشانەوەی نائومێدیی سێبەری جێماوم  
باڵ دەگرێت فڕین 

بە تاریكاییی ئەم سەدە كرێتەی ژیان تێ دەپەڕم 
شووشەی شكاوی گڵۆپەكانی ڕوانین كۆدەكەمەوە 

ئاگری نێو سێبەرم دادەگیرسێنم 
هەڵدەكشێم بەرەو درزەكانی تەنیایی 

لە لێوارەكانی نیشتەجێ دەبم.   
كرم لە پەنجەكانمدا ڕیز دەبەستن 

لە زوبانیشمەوە پەیڤی بریندار. 

 2
كەس شك نابەم 

تا پێی بڵێم: 
گوێ لەم گۆرانییە ڕادێرە  

لە بری من؛ 
یانی نووسین! 

 3
نووسین نیگەرانیم نانووسێتەوە 

لە بارەیەوە دەپەیڤێت  
بە بێ وشە! 

وشەكان دەمەیێن 
تەنیاییم دەڕشێتەوە 

منیش خۆم لێ دەخوڕم 
یانی بێهوودەیی. 

شەو باڵەكانی دەكاتەوە 
من دەفڕم 

بەرەو چەقی تاریكایی 

یانی خۆم! 

دیواری ژوورەكەم لە شوێنی خۆی لادەچێت 
كەسێكیش كە نایناسم 

لە دەروونمدا هەڵپەیەتی 
لە سكی ژنێكیش 

منداڵ!

 4
نیگەرانی هێندە قورس نییە: 

تەناف هەڵدەواسم بە ملی شكاومەوە.  
بە دوای سێبەری خۆمەوەم 

تارمایییەك كە نایناسم  
باوەش بە سینگمدا دەكات: 

دەڵێی سنگە لە ناوكمدا چەقێنراوە: 
بێهوودەییی كەس! 

 
گژوگیا لە كەلێنی پەیڤەكانتەوە دەڕوێن 

وەك چنینی من 
لە قاڵییەكی نەچنراودا! 

 5
زانیت لە كن پرسیارێكەوە دانیشتووم  

وەڵامێكی وەهات هێنا: 
درەختێكیان لە پەنجەكەم قرتاندووە! 

 6
لە پەنای بەردێكدا 

كلووی بەفر بەجێماوە 
وەك ماچێكی تۆ  

بە لێومەوە! 

 7
لە باخەكەدا 

تەنها من چۆڵم 
- لە كوێی؟

  كەنگێ پڕم دەكەیتەوە  
  بە هەردووكمان؟  

  8
ئینجانەكە شكا 

قەدی من و  
دڵی تۆش 
هەروەها!  

 10
ژیانیش وەكوو هەر ئەزموونێك 

تەنها جارێكە:  
من سێ جار ژیام؛ 

لەگەڵ خۆم 
لەگەڵ تۆ  

لەگەڵ مرۆ...  
ئێستەش دەبینی خەریكم  
ڕەنگە ببێت بە چوار...   

نازانم  
ڕەنگە نەژیابم!  
   ...   ...   ...

گومان پارە پارەی كردم! 

 11
»منم سەركردەتان بۆ لەشكری غەم« نالی  

»كەسمان غەمی یەكتر هەڵناگرین«،   
ــ كەسێك لە ناخی هەمووماندا ــ

بە تەنیشت یەكترییەوە ڕادەبوورین و 
پارچە شكاوەكان هەڵناگرینەوە! 

مینەكان هەڵمەگرنەوە؛ 
ئێمە پەرت پەرتین! 

  12
ئێمەی نووسەر كە دەمرین 

خەیاڵمان دەمێنێتەوە 
خەیاڵیش زمانی ڕەوتارە؛ 

بە شێوەیەكی تر! 

  13
من و وشە وەكوو یەكین 

كەنگێ وشە نرایە نێو زیندانێك و 
مەعروومیان كرد لە چەشەی )تا(  

بزانە ئەمن كوژراوم. 

  15
تا لەرینەوەی درەختی ژێر دیواری ماڵی ئێوە 

ڕووناكی بە دوامەوەیە؛ 
دواتر 

واوەتر لە من! 
عەشق واتا ڕۆشناییی دوو چاوی كوێر 

یانی بارینی بۆنی خۆڵ 
بە سەر قامكی قاڵییەكی قاوەییی درزبردوو  

یانی شوێنكەوتنی جێگە پێی مامزەكان. 

ئیدی بۆ دابەزین بەرەو یەكتر دێین 
تا قێز لە سێبەری كەڵەكەكراوی 

بتەكانی سینگمان دەكەینەوە.  

وەختێك پانتۆڵ لێ دەخوڕم 
گۆرەوییەكەم دەكەوێتە كەڵكەڵەی خۆكوشتنەوە  

پینەدۆزێك كەوشەكانی سەفەر دەڕوشێنێت؛ 
تاقەتی من كرانەوەی دەرگەی هەوایە  

بە ڕووی تەمدا  
چوونە تۆوە 

یانی دانیشتن لە سەر كورسیی سێگۆشەیی  
بۆیە دەڵێم: »ڕەهەند« لە مندا قولاپ لە وانیدی گیر 

دەكات؛ 
ئەزموونێك دەفراژێت! 

ئیدی بۆ چا بە سەر پێوپلی گۆرانیدا نەڕژێت    
ئەم ئاوە لە تینوواندا نەسووتێت؟  

ئا... تۆ  
مۆبایلەكەت ناوە بە لاقتەوە  

ڕیتمێكی خامۆشە  
زەنگی بەربانگی مێژوو. 

چڵێك ڕێحان لە پەردەی تەونەكەدا كەسك بوو 
ماتۆڕێكیش لای كردەوە 

لە قڕەقڕی بۆقەكانی زەلكاوی ڕابردووی 
مانگاكانمان 

نەجیبە گوتی: لەوێیە 
لە تەویلەكە؛  

ئێمەی هەموودەم!

  16
پیاوێك  

لە پەنا ڕستەیەكی نەنووسراودا 
پاڵی بە عاموودی شكستەوە نابوو  

دووكەڵی سیگاری دەكێشا   
ئەوە من بووم  

لە داخی هەردووكمان. 

  17
چونكە ئافرەتێكم دەست نەكەوت  

تا لەگەڵیدا بخەوم    
ناچار 

چەند ڕۆمانێكم كڕی    
لە نێویاندا چەند پاڵەوانێكی ئافرەتم دۆزییەوە 

هەموویانم هێنایە ژوورەكەم   
بەیانییەك چووم بۆ بازاڕ 

كە هاتمەوە 
دایكم هەموویانی خستبووەوە شوێنی خۆیان. 

   18
ئەم پیاوە لە پشتی زەمەنەوە هاتووەتە دنیا 

باڵەكانی لە نژادی هەوان
لە عاجزیدا هەڵمی لێ هەڵدەستێت   

بە وشە سووكناییی دێ   
نەك بە ژیان. 

باڵەكانی گوتن 

1
ڕۆژێك دادێ: 

ئەم وشەیە برینم ختووكە دەدا    
لە ژێر سێبەری داڵغەی خۆی دادەنیشێت  

پیتەكانی دەبن بە تەم   
پشتیان دەنێن بەم عاموودەی نیگەرانییەوە؛   

ڕابەر.  

 2
بە كەشتیی كات و 

شەمەندەفەری هەوا و  
گالیسكەى وشەوە دێم بۆ ژیان   

بە بەلەمی كاغەزی و 
ئۆتۆمبێلی وێنەیی و 

پاسكیلی خەیاڵیی دەڕۆم بۆ مردن:  
- منیش دەڕۆم 

  بەرەو میانی هەردووكیان. 

  3
لە زەویدا كوانێ مرۆڤ؟ 

ئەمانە ئەو سێ وشانە بوون   
لە دەفتەری خۆكوژێكدا دۆزیمنەوە؛  

بە سڕدراوی. 

   4
لەگەڵ هەموو نەیارانم 

بە وشە ئاشت بوومەتەوە   
نەك بە دەست گوشین و بە ماچ. 

   5
»دڵی خۆم دەدەمەوە:« 

بە »قسەی خۆش« 
بە »یار« 

بە »خۆم«  
- ئاهـ، ئەم دڵـە بوو بە چى؟ 

     6
تەنك بوومەتەوە تەنك 

چوون كاغەزی بەر لێزمەى وشە 
تاریك دادێم تاریك 

چوون ژووری بێ كتێب   
دەچمەوە سەر نەسەبى خۆڵ 

نەك ئینسان  
لە وشەدا ئاسن دەحەسێتەوە 

نەك بێزاریم  
تێكدەشكێم چوون شكست  

هێندە نیگەرانم 
چ ئازارێك نامگرێتە خۆی.  

ئێوارەیەك دەگەڕێمەوە نێو لیسەكەم  

وشەیەك دەگمێنێ: خۆكوشتن  
دێمە بەردەم وژەی بە خوڕی هەوا 

شەقامێك دەنووشتێنمەوە 
دەچمە كۆڵانى سێبەر  

ئارامیی جۆگە لە بەردەم زمانمدا لەنگەر دەگرێت. 
چ سیگارێكم لە كن نەماوە  

بە تلیاكى وشە خۆم لەبیر )بوون( دەبەمەوە.
بیردەكەمەوە: 

ئەم بانیژانە تا كەنگێ نایەنە خوارەوە؟
پیاوێك دەڵێت: لە تەنیاییش تەنها نابم. 

    7
ئەگەر بە سوێدیش بنووسم 

كەسێك شك دەبەم لە لای ڕاست   
بە لای چەپیش 

بە كامى خۆی لێم تێ بگات. 

دەستم پێیە!  

پیتەكانی ناوم 
تێكەڵی پیتەكانی ناوت دەبن  

لەم ڕستەیەدا 
كە ناتوانم بینووسم. 

پیتاندنیش جەستەمان ناپیتێنێ. 

نانووسم و 
نووسین پیتەكان گەمارۆ دەدا 

منیش تۆ!

نووسین و نائومێدی لە شوێنێكدا بە یەك دەگەن  
كە )منـ(ـم  

هەرسێكیشمان لە تەمدا! 

جگە لە لولدان 
كێ دەزانێت ئەو مانـە نەمانە و 

چووزانمـیشم هەموو شت؟!

پێڵاو لە دەستم دەكەم و پێم نا! 
سڵاو لە تۆ دەكەم و بە دەستم نا! 

دەستێكی نەناسراویش 
دەستی بۆ پێی دەستم دێنێت 

هەناسەش با! 

لەم دێرەدا 

كە ناتوانم دەستی لێ دەم 
دەست لە خۆم بەردەدەم و 

دەستم بەر دەستەكانی تۆ دەكەوێت  
لەوانەیە:                    كە لێرە نیت. 

لێرە نابیت 
كە وێنەكان دەستم دەگرن  

دەمبەیت، بۆ ژێر پردەكانی بێتاقەت 
لە پەیڤی دەمامكدراو! 

كات ماندووە بە دیار ئێمەوە 
ئێمەش بە دیار یەكتر و 

یەكتریشمان بە دیار هەڵوەرینەوە! 

دەستم لێ مەدە  
پێم لەسەر زەوییە!  
چاوەكانم لەسەر تۆ 

كەفی بێهۆشی لە دەممدا؛  
ئاسمانیش لە ژێر دەستمەوە ڕەت دەبێت! 

دەستم لە دەستی خۆم نییە و 
باڵەكانیشم لە فڕین 

هەردووكیشمان لە یەكتر! 

با لە یەكتری تێپەڕین  
كە تێپەڕین دادمان نادا!  

